
KOPO YA BOFELO YA MODIMO

(203)

Morena Jesu a re, ‘‘laelang ba ba mo lefatsheng gore ba se ikgogomose kgotsa ba tshepa khumo e e sa tsepamang, fela ba bee tshepo ya bone mo Modimong yo o phelang yo o re neelang dilo tsotlhe ka matsogo a a bulegileng, go re itumedisa. Tsamayang ka maatla a Mowa gore lo se dire dikeletso tsa nama.

‘‘Lo se tsietsege kgotsa go leka go tsietsa; Modimo a ka se dirwe sematla se se sa boneng tsotlhe. Ka nnete fela, se motho o se jalang ke se o tla se kotulang. Ga o jalela nameng o tla kotula tshenyego le sebodu. Jalela moweng, o tla kotula bophelo jo bo sa feleng. Ditiro tsa nama ke boaka mo lenyalong le le boitshepo, thobalano kwa ntle ga lenyalo le le boitshepo, bo leswe moweng, go tlotla le go rapela tsotlhe tse e seng Modimo kgotsa medimo ya boitirelo le diseto, boloi, mabifi, go gala, botlhapelwa kgotsa botagwa, go rata dintwa le dikgotlhang, le tse dingwe tsa go tsamaisana le tseno. Batho ba ba dirang dilo tse ga ba kitla ba bona bogosi jwa Modimo.

‘‘Maungo a tsa semowa ke a: lorato, boitumelo, kagiso, bopelotelele, bopelonolo, go nna molemo, boikanyego, boikokobetso le go kgona go itshwara.
(204)

Bao ba eleng ba ga Keresete ba bapotse nama le dikeletso tsa yone.

‘‘Ga se se laetsweng go direga ke Lefoko la Modimo se diragetse, e tla bo e le gone bokhutlo bo tlang. Ga go na motho yo o itseng gore letsatsi kgotsa ura e tla nna efeng e Morwa wa Modimo a tla boang ka yone go tla lefatsheng. Tota le Morwa ga a itse, ka seo se itsewe ke Rara fela a le mongwe. Lefoko le a diragatswa jaanong, ka na bonako. Etla go nna fela jaaka ngwana yo monnye, o ntetle gore ke go tlhatswe go go ntsha ditirong tsa nama. Ntheye o re, ‘‘Morena Jesu, e tla pelong ya me o itshwarele dibe tsa me. Ke a itse gore ke modiradibe, mme ke ipobola maleo a me. Ntlhatswe mading a gago, o mphepafatse. Ke leofetse legodimo le mo pele ga gago, mme ga ke a tshwanelega go ka bidiwa morwa. Ke go amogela ka tumelo go ba mmoloki wa me.’’ 

‘‘Ke tla lo neela baruti ba ba itseng pelo ya me, mme nna ke tla nna modisa wa lona. Lo tla nna batho ba me, mme le nna ke tla nna Modimo wa lona. Balang Lefoko, lo sa lebaleng go phuthega ka leina la me. Neela bophelo botlhe jwa gago go nna, mme nna ke tla go tlhokomela. Ga ke kitla ke go tlogela kgotsa ke go latlha.’’

Bathong, ka Mowa o le mongwe, re nale tsela ya go fitlha go Rara. Ke rapela gore lotlhe lo tla tla go neela dipelo tsa lona go Morena.
